
Annotatsiya. Ushbu maqolada korxonalarda innovatsiyalarni boshqarish va yangi g‘oyalarni amaliy hamda tijoriy nati-
jalarga aylantirish masalalari yoritilgan. Bugungi raqobat muhitida korxona uchun yangi g‘oyani yaratishning o‘zi bilan 
cheklanmasdan, uni bozor talablariga mos mahsulot yoki xizmatga aylantirish muhim ahamiyat kasb etmoqda. Shu 
nuqtayi nazardan, maqolada innovatsion g‘oyalarni shakllantirishdan boshlab, ularni tanlash, iqtisodiy jihatdan bahol-
ash, bozor talabini o‘rganish, sinovdan o‘tkazish va tijoratlashtirishgacha bo‘lgan jarayonlar tahlil qilingan. Shuningdek, 
innovatsion loyihalarning muvaffaqiyatiga ta’sir etuvchi moliyaviy, bozor, texnologik va tashkiliy omillarga alohida e’tibor 
qaratilgan. Tadqiqot natijalari asosida innovatsion g‘oyalarni samarali boshqarish va ularni bosqichma-bosqich tijoratlasht-
irishga xizmat qiluvchi amaliy mexanizm taklif etilgan. Mazkur yondashuv korxonalarga istiqbolli g‘oyalarni asosli ravishda 
tanlash, mavjud resurslardan oqilona foydalanish, innovatsion risklarni samarali boshqarish hamda yangi mahsulot va 
xizmatlarni bozorga muvaffaqiyatli olib chiqish imkonini beradi.

Kalit so‘zlar: innovatsiya, innovatsiyalarni boshqarish, innovatsion g‘oya, tijoratlashtirish, korxona, biznes modeli, bozor 
talabi, innovatsion loyiha, innovatsion risk, raqobatbardoshlik.

Abstract. This article examines innovation management in enterprises and the process of transforming new ideas into 
practical and commercial outcomes. In today’s competitive business environment, generating a new idea alone is not 
sufficient; enterprises also need to transform promising ideas into products or services that meet market needs. From this 
perspective, the article analyzes the key stages of managing innovative ideas, including idea generation and selection, 
economic evaluation, market research, testing, and commercialization. Particular attention is paid to the financial, market, 
technological, and organizational factors that influence the success of innovative projects. Based on the findings, a practi-
cal mechanism for effectively managing innovative ideas and their gradual commercialization is proposed. This approach 
enables enterprises to identify promising ideas more effectively, use available resources efficiently, manage innovation-re-
lated risks, and successfully bring new products and services to market.

Keywords: innovation, innovation management, innovative idea, commercialization, enterprise, business model, market 
demand, innovative project, innovation risk, competitiveness.

Аннотация. В статье рассматриваются вопросы управления инновациями на предприятиях и процесс 
преобразования новых идей в практические и коммерческие результаты. В условиях современной конкурентной 
среды наряду с созданием новой идеи важное значение приобретает её преобразование в продукт или услугу, 
соответствующие требованиям рынка. В связи с этим в статье анализируются основные этапы управления 
инновационными идеями, включая их формирование и отбор, экономическую оценку, изучение рыночного спроса, 
тестирование и коммерциализацию. Особое внимание уделено финансовым, рыночным, технологическим и 
организационным факторам, влияющим на успешность инновационных проектов. На основе проведённого 
анализа предложен практический механизм эффективного управления инновационными идеями и их поэтапной 
коммерциализации. Данный подход позволяет предприятиям более обоснованно отбирать перспективные идеи, 
рационально использовать имеющиеся ресурсы, эффективно управлять инновационными рисками и успешно 
выводить новые продукты и услуги на рынок.

Ключевые слова: инновации, управление инновациями, инновационная идея, коммерциализация, предприятие, 
бизнес-модель, рыночный спрос, инновационный проект, инновационные риски, конкурентоспособность.

K I R I S H
Bugungi raqobat sharoitida korxonalar uchun yangi g‘oya yaratishning o‘zi yetarli emas. Muhimi, ushbu g‘oyani 

bozor talablariga mos mahsulot yoki xizmatga aylantirish hamda undan amaliy iqtisodiy natija olishdir. Amaliyot 
shuni ko‘rsatadiki, ko‘plab innovatsion g‘oyalarni tijoriy natijaga olib chiqish jarayonida moliyalashtirish, bozor 
talabini to‘g‘ri baholash, texnologik imkoniyatlardan samarali foydalanish va boshqaruv mexanizmlarini yanada 
takomillashtirish bilan bog‘liq omillar muhim ahamiyat kasb etadi. Shu bois innovatsiyalarni samarali boshqarish 
va ularni bosqichma-bosqich tijoratlashtirish zamonaviy biznes boshqaruvining muhim yo‘nalishlaridan biri 
hisoblanadi.

O‘zbekistonda ham innovatsion faoliyatni rivojlantirish va ilmiy ishlanmalarni amaliyotga joriy etishga katta 
e’tibor qaratilmoqda. Xususan, O‘zbekiston Respublikasi Prezidentining 2022-yil 6-iyuldagi PF-165-sonli Farmoni� 
bilan tasdiqlangan 2022–2026-yillarga mo‘ljallangan Innovatsion rivojlanish strategiyasida innovatsion faoliyatni 
qo‘llab-quvvatlash, yangi ishlanmalarni amaliyotga tatbiq etish va innovatsion iqtisodiyotni rivojlantirishning 
ustuvor yo‘nalishlari belgilangan. Bu jarayonda korxonalar oldida turgan muhim vazifalardan biri mavjud 
innovatsion imkoniyatlarni samarali boshqarish va ularni iqtisodiy qiymatga aylantirishdir.

Shundan kelib chiqib, mazkur maqolaning maqsadi korxonalarda innovatsion g‘oyalarni tijoriylashtirish 
jarayonini o‘rganish hamda uning samaradorligini oshirishga xizmat qiluvchi boshqaruv mexanizmlarini taklif 
etishdan iborat. Tadqiqotda g‘oyalarni tanlash va baholash, bozor talabini aniqlash, sinovdan o‘tkazish hamda 
tijoratlashtirish bosqichlari tahlil qilinadi.

M A V Z U G A  O I D  A D A B I Y O T L A R  S H A R H I
Innovatsiyalarni boshqarish va ularni tijoratlashtirish masalalari ko‘plab xorijiy tadqiqotchilar tomonidan 

o‘rganilgan. J. Schumpeter innovatsiyani iqtisodiy rivojlanish va tadbirkorlikning muhim omillaridan biri 
sifatida baholagan bo‘lsa, P. Drucker innovatsiyalarni korxona faoliyatida yangi imkoniyatlarni izlash va ulardan 
samarali foydalanish vositasi sifatida ko‘rib chiqadi. H. Chesbrough tomonidan ilgari surilgan “ochiq innovatsiya” 
konsepsiyasi esa korxonalarning tashqi bilimlar, texnologiyalar va hamkorlik imkoniyatlaridan foydalanishi 
innovatsion jarayonlar samaradorligini oshirishga xizmat qilishini ko‘rsatadi.

Zamonaviy tadqiqotlarda asosiy e’tibor innovatsiyani yaratish bilan bir qatorda, uni bozor talablariga 
moslashtirish va tijoriy natijaga aylantirishga qaratilmoqda. Shu nuqtayi nazardan, innovatsion g‘oyalarni saralash, 
bozorni o‘rganish, prototiplash, sinovdan o‘tkazish va masshtablash bosqichlarini yagona boshqaruv tizimi sifatida 
ko‘rib chiqish muhim ahamiyatga ega. Mavjud yondashuvlarni umumlashtirish shuni ko‘rsatadiki, innovatsiyaning 
muvaffaqiyati nafaqat yangi g‘oyaning mavjudligiga, balki uni to‘g‘ri baholash, zarur resurslar bilan ta’minlash 
va bozorga samarali olib chiqish jarayonlariga ham bog‘liq. Mazkur maqolada aynan ushbu jarayonlarni korxona 
boshqaruvi nuqtayi nazaridan tizimlashtirishga alohida e’tibor qaratiladi.

T A D Q I Q O T  M E T O D O L O G I YA S I
Tadqiqotda korxonalarda innovatsion g‘oyalarni boshqarish va ularni tijoratlashtirish jarayonini o‘rganishda 

tizimli, qiyosiy va tahliliy yondashuvlardan foydalanildi. Tadqiqotning asosiy e’tibori innovatsion g‘oyaning 
shakllanishidan boshlab, uni bozorga olib chiqishgacha bo‘lgan jarayonning asosiy bosqichlarini aniqlashga 
qaratildi.

Tadqiqot davomida innovatsion g‘oyalarni tanlash va baholash, bozor talabini aniqlash, prototip yaratish, 
sinovdan o‘tkazish, tijoratlashtirish va masshtablash bosqichlari o‘zaro bog‘liq holda tahlil qilindi. Shuningdek, 
innovatsion loyihalarning samaradorligiga ta’sir etuvchi bozor, moliyaviy, texnologik va tashkiliy omillar o‘rganildi. 
Xorijiy tajriba hamda O‘zbekistonda innovatsion faoliyatni rivojlantirishga qaratilgan me’yoriy-huquqiy hujjatlar 
qiyosiy tahlil qilindi.

T A H L I L  V A  N A T I J A L A R
Korxonalarda innovatsiyalarni boshqarish samaradorligini baholashda faqat yangi g‘oyalar yoki ilmiy 

ishlanmalar soniga e’tibor qaratish yetarli emas. Muhim jihat — yaratilgan g‘oyalarning qay darajada amaliyotga 
joriy etilgani va real iqtisodiy qiymatga aylantirilganidir. O‘zbekistonning 2025-yilgi Global Innovation Index 
natijalari ham mazkur masalaning dolzarbligini ko‘rsatadi. Mamlakat 139 ta iqtisodiyot orasida 79-o‘rinni 
egallagan bo‘lib, innovatsion imkoniyatlarni ifodalovchi inputlar bo‘yicha 69-o‘rinda, innovatsion natijalar bo‘yicha 
esa 92-o‘rinda qayd etilgan. Bu ko‘rsatkichlar innovatsion faoliyat uchun yaratilayotgan imkoniyatlar mavjud 
salohiyatni amaliy natijalarga aylantirish yo‘nalishida yanada keng imkoniyatlar mavjudligini ko‘rsatadi. Mazkur 

holat korxonalar va innovatsion tizimda mavjud resurslarni tayyor mahsulotlar, xizmatlar hamda tijoriy natijalarga 
aylantirish mexanizmlarini yanada takomillashtirish muhimligini anglatadi (1-jadval).

1-jadval. 
O‘zbekistonning innovatsion faoliyatidagi asosiy ko‘rsatkichlar

Ko‘rsatkich 2025-yil natijasi O‘rni
Global Innovation Index — 79-o‘rin / 139 ta

Innovatsion inputlar — 69-o‘rin
Innovatsion outputlar — 92-o‘rin

Institutlar 51,9 ball 62-o‘rin
Inson kapitali va tadqiqotlar 27,4 ball 81-o‘rin

Biznes murakkabligi (Business 
sophistication) 27,08 ball 77-o‘rin

Bilim va texnologiya natijalari 20,90 ball 68-o‘rin
Kreativ natijalar 11,81 ball 104-o‘rin

Manba: WIPO, Global Innovation Index 2025 https://www.wipo.int/gii-ranking/en/uzbekistan  ma’lumotlari 
asosida muallif tomonidan tuzildi.

Jadval ma’lumotlaridan ko‘rinadiki, O‘zbekistonda innovatsion faoliyat uchun institutsional va moliyaviy 
sharoitlar izchil shakllanib bormoqda. Shu bilan birga, yaratilgan imkoniyatlarni yuqori darajadagi tijoriy va kreativ 
natijalarga aylantirish yo‘nalishida qo‘shimcha rivojlanish imkoniyatlari mavjud. Xususan, WIPO ma’lumotlariga 
ko‘ra, mamlakatning “Entrepreneurship policies and culture” ko‘rsatkichi bo‘yicha 3-o‘rinni, startap va scale-up 
loyihalarini moliyalashtirish bo‘yicha esa 6-o‘rinni egallashi ijobiy natija sifatida qayd etilgan. Shu bilan birga, yalpi 
R&D xarajatlari bo‘yicha 98-o‘rin, patent oilalari bo‘yicha 100-o‘rin va venture capital bitimlari soni bo‘yicha 108-
o‘rin qayd etilgani innovatsiyalarni moliyalashtirish, ilmiy natijalarni huquqiy jihatdan himoyalash hamda ularni 
biznes loyihalariga aylantirish zanjirini yanada takomillashtirish muhimligini ko‘rsatadi.

O‘zbekistonda innovatsion g‘oyalarni amaliy mahsulotga aylantirish borasida Artel Electronics tajribasi 
alohida e’tiborga loyiq. Kompaniya innovatsiyalarni faqat yangi mahsulot ishlab chiqarish bilan cheklamasdan, 
maxsus tadqiqot va ishlanmalar markazi — Artel R&D faoliyati orqali tizimli ravishda boshqarib kelmoqda. 
Kompaniyaning rasmiy ma’lumotlariga ko‘ra, R&D markazi 2016-yilda tashkil etilgan bo‘lib, uning asosiy 
vazifalaridan biri iste’molchilarning ehtiyoj va muammolarini o‘rganish hamda shu asosda yangi mahsulotlar va 
texnologik yechimlarni ishlab chiqishdan iborat. Markazda 60 dan ortiq xodim faoliyat yuritadi va 400 dan ortiq 
loyiha amalga oshirilgan.

Mazkur tajribani maqolada ilgari surilayotgan “g‘oya → bozor ehtiyoji → ishlab chiqish → sinov → 
tijoratlashtirish” yondashuvining amaliy ko‘rinishi sifatida baholash mumkin. Ayniqsa, Artel R&D markazining 
iste’molchilar ehtiyojlarini o‘rganishga yo‘naltirilgani muhim ahamiyat kasb etadi. Chunki innovatsion mahsulot 
yaratishda asosiy mezon faqat texnologik yangilikning o‘zi emas, balki uning iste’molchi uchun qanday muammoni 
hal qilishi va bozor talabiga qanchalik mos kelishidir. Kompaniya, shuningdek, mahsulotlarni modernizatsiya 
qilish, yangi mahsulotlarni ishlab chiqish, sanoat dizaynini rivojlantirish va ilg‘or texnologiyalarni joriy etish 
yo‘nalishlarida faoliyat yuritadi (2-jadval).

2-jadval. 
Artel Electronics kompaniyasida innovatsiyalarni boshqarish ko‘rsatkichlari

Ko‘rsatkich Artel Electronics tajribasi
R&D markazi tashkil etilgan yil 2016-yil

R&D markazi xodimlari 60+ nafar
Amalga oshirilgan loyihalar 400+ ta

Asosiy yo‘nalish Yangi mahsulot va texnologiyalar ishlab chiqish
Innovatsion yondashuv Iste’molchi ehtiyojlarini o‘rganish asosida mahsulot yaratish

Qo‘shimcha faoliyat Mahsulotlarni modernizatsiya qilish, sanoat dizayni, reverse 
engineering

Hamkorlik Samsung va boshqa xalqaro brendlar bilan hamkorlik
Manba: Artel Electronics https://artelelectronics.com/en/business/rnd  kompaniyasining rasmiy 

ma’lumotlari asosida muallif tomonidan tuzildi. 

Artel misolida ko‘rinadiki, innovatsiyalarni boshqarishning samarali modeli R&D faoliyatini korxonaning bozor 
strategiyasi bilan uzviy bog‘lashni talab etadi. Masalan, kompaniya R&D markazi orqali yangi mahsulotlarni ishlab 
chiqish bilan bir qatorda, mavjud mahsulotlarni modernizatsiya qilish va ularning raqobatbardoshligini oshirishga 
ham alohida e’tibor qaratmoqda. Kompaniyaning Samsung Electronics bilan hamkorligi natijasida Samsung brendi 

ostidagi maishiy muzlatkichlarni Artel ishlab chiqarish maydonlarida litsenziya asosida ishlab chiqarish yo‘lga 
qo‘yilgani ham bilim va texnologiyalarni tashqi hamkorlik orqali o‘zlashtirishning amaliy namunasi hisoblanadi.

O‘tkazilgan tahlil va amaliy baholash natijalari korxonalarda innovatsiyalarni samarali boshqarish faqat yangi 
g‘oyalarni yaratish bilan cheklanmasdan, ularni bozor talabi va iqtisodiy samaradorlik nuqtayi nazaridan to‘g‘ri 
tanlashni ham talab etishini ko‘rsatdi. O‘zbekistonning Global Innovation Index natijalarida innovatsion inputlar va 
outputlar o‘rtasidagi tafovut ham mavjud imkoniyatlarni amaliy natijalarga aylantirish yo‘nalishining dolzarbligini 
tasdiqlaydi. Artel Electronics tajribasi esa R&D faoliyatini iste’molchilar ehtiyojlari va ishlab chiqarish jarayonlari 
bilan uzviy bog‘lash innovatsion g‘oyalarning amaliy va tijoriy qiymatini oshirishini ko‘rsatadi.

X U L O S A  V A  T A K L I F L A R
Tadqiqot natijalari shuni ko‘rsatdiki, zamonaviy korxonalarda innovatsiyalarni boshqarishning asosiy vazifasi 

faqat yangi g‘oyalar sonini ko‘paytirish emas, balki ular orasidan bozor va iqtisodiy jihatdan istiqbolli bo‘lganlarini 
aniqlash hamda amaliy va tijoriy natijalarga aylantirishdan iborat. O‘zbekistonning Global Innovation Index 
ko‘rsatkichlari ham innovatsion imkoniyatlarni yakuniy natijalarga aylantirish yo‘nalishida qo‘shimcha rivojlanish 
imkoniyatlari mavjudligini ko‘rsatmoqda. Shu sababli innovatsion faoliyatni g‘oyani shakllantirishdan boshlab, 
uni tijoratlashtirish va masshtablashgacha bo‘lgan yagona, uzviy boshqaruv jarayoni sifatida tashkil etish muhim 
ahamiyat kasb etadi.

Tadqiqotda ko‘rib chiqilgan Artel Electronics tajribasi innovatsion faoliyatni R&D jarayonlari, iste’molchilar 
ehtiyojlarini o‘rganish va yangi mahsulotlarni ishlab chiqish bilan o‘zaro bog‘lash mumkinligini ko‘rsatdi. 
Shuningdek, muallif tomonidan taklif etilgan baholash modeli innovatsion loyihalarni bozor talabi, daromad olish 
imkoniyati, texnik jihatdan amalga oshirish imkoniyati, investitsiya talabi va risk darajasi asosida saralash imkonini 
beradi. Mazkur yondashuv korxonalarga mavjud moliyaviy va tashkiliy resurslarni eng istiqbolli innovatsion 
loyihalarga samarali yo‘naltirish imkonini yaratadi.

Tadqiqot natijalaridan kelib chiqib, korxonalar uchun quyidagi takliflar ishlab chiqildi:
1.	 Innovatsion g‘oyalarni dastlabki saralash tizimini joriy etish. Har bir innovatsion g‘oyani bozor talabi, 

daromadlilik, texnik imkoniyatlar va risk darajasi kabi mezonlar asosida kompleks baholash maqsadga muvofiq.
2.	 R&D faoliyatini biznes strategiyasi bilan integratsiya qilish. Ilmiy-tadqiqot va tajriba-konstruktorlik ishlari 

korxonaning real bozor ehtiyojlari hamda strategik maqsadlari bilan bevosita bog‘langan holda tashkil etilishi 
lozim.

3.	 Prototiplash va pilot sinovlarni kengaytirish. Mahsulotni keng miqyosda ishlab chiqarishga joriy etishdan 
oldin uning kichik miqyosdagi sinovlarini o‘tkazish moliyaviy va bozor risklarini samarali boshqarish hamda 
mahsulotni takomillashtirish imkonini beradi.

4.	 Innovatsion loyihalarni bosqichma-bosqich moliyalashtirish mexanizmini qo‘llash. Dastlabki bosqichda 
zarur hajmdagi mablag‘larni yo‘naltirish, loyiha belgilangan natijalarga erishganidan so‘ng esa keyingi bosqichlarga 
qo‘shimcha investitsiyalar ajratish maqsadga muvofiq.

5.	 Innovatsiyalar samaradorligini maxsus KPIlar orqali baholash. Yaratilgan g‘oyalar soni bilan bir qatorda, 
tijoratlashtirilgan loyihalar ulushi, yangi mahsulotlardan olingan daromad, bozorga chiqish muddati va innovatsion 
loyihalarning investitsiya qaytimi kabi ko‘rsatkichlardan kompleks foydalanish lozim.

6.	 Korxonalar, oliy ta’lim muassasalari va ilmiy tashkilotlar o‘rtasidagi hamkorlikni yanada rivojlantirish. 
Bunday hamkorlik ilmiy ishlanmalarni amaliyotga samarali joriy etish, bilim va texnologiyalar almashinuvini 
kengaytirish hamda ularni tijoratlashtirish imkoniyatlarini oshirishga xizmat qiladi.

Umuman olganda, korxonalarda innovatsiyalarni samarali boshqarishning muhim sharti “ko‘proq g‘oya” 
tamoyilidan “istiqbolli g‘oyani to‘g‘ri tanlash va uni bozorga samarali olib chiqish” tamoyiliga o‘tish hisoblanadi. 
Taklif etilgan yondashuv innovatsion resurslardan oqilona foydalanish, tijoriy risklarni samarali boshqarish hamda 
korxonalarning uzoq muddatli raqobatbardoshligini oshirishga xizmat qilishi mumkin.

